
[image: image2.jpg]

V E N D I M

PËR SHQYRTIMIN E REZULTATIT TË VERIFIKIMIT TË PROKURORISË SË PËRGJITHSHME PËR FUNKSIONARIN PUBLIK Z.AGRON KAPLLANAJ, KRYETAR I BASHKISË MALLAKASTËR, NË ZBATIM TË  LIGJIT NR. 138/2015 “PËR GARANTIMIN E INTEGRITETIT TË PERSONAVE QË ZGJIDHEN, EMËROHEN OSE USHTROJNË FUNKSIONE PUBLIKE”.
Komisioni Qendror i Zgjedhjeve në mbledhjen e datës 03.11.2017, me pjesëmarrjen e:

Shqyrtoi çështjen me, 
OBJEKT: 
Për shqyrtimin e rezultatit të verifikimit të Prokurorisë së Përgjithshme për funksionarin publik Z. Agron Kapllanaj, kryetar i Bashkisë Mallakastër, në zbatim të  ligjit nr. 138/2015 “Për garantimin e integritetit të personave që zgjidhen, emërohen ose ushtrojnë funksione publike”. 
BAZË LIGJORE: 
Neni 23, pika 1, germa a, i Ligjit nr. 10019 datë 29.12.2008  “Kodi Zgjedhor i Republikës së Shqipërisë’’, i ndryshuar; Neni 10, pika 1, germa d, neni 15, pika 3 i ligjit 138/2015, “Për garantimin e integritetit të personave që zgjidhen, emërohen ose ushtrojnë funksione publike”; Kreu V, pika 12, 13, 14 i Vendimit të Kuvendit nr. 17/2016 “Për përcaktimin e rregullave të detajuara mbi zbatimin e ndalimeve të parashikuara në ligjin nr. 138/2015, “Për garantimin e integritetit të personave që zgjidhen, emërohen ose ushtrojnë funksione publike”. 
KQZ pasi shqyrtoi dokumentacionin e paraqitur dhe dëgjoi diskutimet e të pranishmëve,

VËREN

Në zbatim të ligjit nr. 138/2015 “Për garantimin e integritetit të personave që zgjidhen, emërohen ose ushtrojnë funksione publike”, KQZ është organi kompetent për administrimin, verifikimin, zbatimin e ndalimeve për zgjedhjen dhe emërimin për funksionet publike si dhe përpunimin për formularin e vetëdeklarimit për subjekte si më poshtë: 

· Deputetë të Kuvendit të Shqipërisë;

· Kryeministrit apo anëtarit të Këshillit të Ministrave që nuk është deputet;

· Kryetarit të bashkisë apo këshilltarit në këshillin bashkiak.

Nga verifikimi i të dhënave në formularin e vetëdeklarimit të z. Agron Faslli Kapllanaj, rezulton se subjekti ka deklaruar një vendim penal, të dhënë nga Gjykata në Itali për veprën penale “Vjedhja”, e parashikuar në nenin 624, Kodi Penal Italian.

Pas verifikimit të formularit në përputhje me nenin 15, pika 1 të ligjit 138/2015 dhe Kreu VI, pika 6 Kreu V, pika 3, germa b e Vendimit të Kuvendit 17/2016, KQZ me shkresën nr.1218/3 datë 27.02.2017 vendosi t’ia kaloj rastin për kontroll të thelluar Prokurorisë së Përgjithshme. 

Më shkresën nr.529/45, datë 16.10.2017, Drejtoria e Marrëdhënieve Juridiksionale me Jashtë, Sektori i Verifikimit të Integritetit, i ka dërguar në KQZ, vendimin e rezultatit të verifikimit për z. Agron Kapllanaj, me detyrë Kryetar i Bashkisë Mallakastër.

Nga shqyrtimi i procesit të verifikimit të kryer nga Prokuroria e Përgjithshme rezulton se:

Nga “Sektori i Verifikimit të Integritetit të personave që zgjidhen, emërohen ose ushtrojnë funksione publike”, me shkresën nr.529/10 prot., datë 15.03.2017, nr.529/19 prot., datë 15.03.2017 i është kërkuar informacion për gjëndjen gjyqësore Drejtorisë së Përgjithshme të Burgjeve, kurse me shkresën nr.529/15 prot., datë 15.03.2017, i është kërkuar informacion Drejtorisë së Përgjithshme të Gjëndjes Civile. Nga përgjigjet e ardhura dhe verifikimet e kryera rezulton se subjekti z.Agron Kapllanaj nuk është dënuar me vendim penal të formës së prerë nga autoritetet gjyqësore shqiptare, këto të dhëna janë pasqyruar dhe në Dëshminë e Gjëndjes Gjyqësore nr.11 datë 21.03.2017 përcjellë nga Drejtoria e Përgjithshme e Burgjeve, referuar së cilës subjekti rezulton “I Padënuar”. Drejtoria e përgjithshme e Gjëndjes Civile me shkresën nr.2156/1 datë 03.04.2017 ka vënë në dispozicion të dhënat personale të subjektit, nga të cilat rezulton se z. Agron Kapllanaj ka të njëjta gjeneralitete të cilat i ka deklaruar në formularin e vetëdeklarimit.

Gjithashtu sipas dokumetacionit te vene ne dispozicion nga vet subjekti, rezulton se me vendim të datës 7.4.2003 i cili ka marre formë të prerë më datë 17.02.2004 z. Agron Kapllanaj është dënuar për vepërn penale “Vjedhje”, parashikuar në nenin 624, Kodi Penal Italian dhe në Pjesën e Posaçme të Kodit Penal të Republikës së Shqipërisë, Kreu III, konkretisht neni 134 “Vjedhja”. 

Gjykata në zbatim të nenit 163 të Kodit Penal Italian ka vendosur pezullimin me kusht të ekzekutimit të dënimit. Bazuar në pikën 9, neni 4, e ligjit nr.138/2015 “Ulja e masës së dënimit për shkak gjykimi të shkurtuar apo procedure të ngjashme me të që passjell uljen e dënimit, amnistia, depenalizimi, falja, pezullimi i dënimit, lirimi i parakohshëm me kusht apo çdo shkurtim i dënimit, në përputhje me ligjin, nuk ndikojnë në zbatimin e këtij ligji dhe nuk përllogariten në funksion të shkurtimit të afatit të dënimit, me qëllim shkurtimin e periudhës së ndalimeve të parashikuara nga ky ligj”.

Sipas shkresës së prokurorisë së Përgjithshme, dënimi i dhënë nga Gjykata Italiane prej 2 (dy) vitesh heqie lirie nuk përfshihet në në ndalimet e nenit 2, pikës 1, gërma a) dhe b) të ligjit 138/2015, por masa e dënimit prej 2 vitesh përfshihet në ndalimet e nenit 2, në pikën c, të ligjit. Për këto arsye për sa kohë që masa e dënimit është 2 vjet, afati i ndalimit për ushtrimin e funksionarit publik për personat që parashikohen nga nenit 2, në pika c, të ligjit 138/2015 zgjat 10 vjet nga momenti i përfundimit te dënimit me burg, sipas vendimit gjyqësor të formës së prerë. 

Sipas Prokurorisë së Përgjithshme, subjekti është dënuar me vendim të formës së prerë në datën 17.02.2004. Në vitin 2006 konsiderohet i përfunduar dënimi me burgim prej dy vitesh dhe në vitin 2016 përfundon afati 10 vjecar. Sipas vendimit të Prokurorisë, subjekti ndodhet jashtë periudhës së ndalimit të funksionit publik si kryetar bashkie.

KQZ refereuar nenit 15 të ligjit 138/2015, Vendimit nr.17/2016 të Kuvendit të Shqipërisë, është institucioni kompetent për shqyrtimin e rezultateve të verifikimit të Prokurorisë së Përgjithshme për z.Agron Kapllanaj. 

Pas  rezultatit të verifikimit për z. Agron Kapllanaj, me detyrë Kryetar i Bashkisë Mallakastër, referuar pikës 12, dhe 13,  Kreu V i vendimit të Kuvendit 17/2016 “Për përcaktimin e rregullave të detajuara mbi zbatimin e ndalimeve të parashikuara në ligjin nr.138/2015”, KQZ vlerëson se përsa i përket procedurave të ndjekura për rezultatet e verifikimit në lidhje me të dhënat në formularin e deklarimit, referuar pikës 1 dhe 2 të nenit 8 të ligjit 138/2015 dhe pikës 5 të Kreut V të vendimit 17/2016 të Kuvendit të Shqipërisë, është kompetencë e Prokurorisë së  Përgjithshme. 

Në këtë fazë të procesit KQZ duhet të kryejë procedurat e mëposhtme:

I. Të shqyrtojë nëse janë evidentuar nga procesi i verifikimit të dhëna që përfshihen brenda sferës së ndalimeve të parashikuara nga neni 2 i ligjit 138/2015 "Për garantimin e integritetit të personave që zgjidhen, emërohen ose ushtrojnë funksione publike".

Pika c, neni 2, i ligjit 138/2015, "Për garantimin e integritetit të personave që zgjidhen, emërohen ose ushtrojnë funksione publike", parashikon "Nuk mund të kandidojnë dhe as të zgjidhen deputetë në Kuvendin e Shqipërisë, kryetar bashkie apo këshilltar në këshillin bashkiak, dhe në çdo rast nuk mund të marrin një funksion me votim nga Kuvendi, përfshirë funksionin e Kryeministrit apo anëtarit të Këshillit të Ministrave, apo me votim nga këshillat bashkiakë ose të qarkut, personat të cilët janë dënuar me burgim me vendim të formës së prerë, brenda apo jashtë territorit të Republikës së Shqipërisë, për:  c) kryerjen e një krimi, që nuk përfshihet në shkronjat “a” dhe “b”, të kësaj pike, për të cilin janë dënuar me jo më pak se 2 vjet burgim;
Masa e dënimit prej 2 (dy) vitesh, për veprën penale “Vjedhje” përfshihet, në fushën e ndalimit të ushtrimit të funksionit, të parashikuar në germën c pika 1, neni 2, i ligjit         nr.138/2015. 

II.  Sipas Pikës 13 Kreu V, të vendimit të Kuvendit 17/2016, nëse ekzistojnë të dhëna që përfshihen brenda sferës së ndalimeve, të parashikuara nga nenin 2 i ligjit 138/2015 KQZ, verifikon nëse ato përfshihen brenda periudhës së ndalimit të përcaktuar në nenin 4 të ligjit nr.138/2015.

Neni 4 i Ligjit nr. 138/2015 

1.....

2.....

3. Për personat që parashikohen nga shkronja “c”, e pikës 1, të nenit 2, të këtij ligji, ndalimi për kandidim, zgjedhje apo ushtrim të funksionit zgjat 10 vjet nga momenti i përfundimit të dënimit me burg, sipas vendimit gjyqësor të formës së prerë.......

Z. Agron Kapllanaj është dënuar me vendimin datë 07.04.2003, marrë formë të prerë në datë 17.02.2004 nga Gjykata Italiane:

1. me dy vjet heqie lirie  dhe 200 euro gjobë për kryerjen e veprës penale të vjedhjes;

Komisoni Qendror i Zgjedhjeve për llogaritjen e afatit të ndalimit për ushtrimin e funksionarit publik ka parasysh, datën kur vendimi i denimit ka marrë formë të prerë, masën e dënimit të dhënë dhe periudhën e ndalimit, sipas ligjit nr. 138/2015 “Për garantimin e integritet të personave që zgjidhen, emërohen ose ushtrojnë funksione publike”.

KQZ merr të mirëqenë rrethanat e çështjes, sikundër referohen nga Vendimi i Sektorit të Verifikimit të Integritetit të personave që zgjidhen, emërohen ose ushtrojnë funksione publike” pranë Prokurorisë së Përgjithshme për z.Agron Faslli Kapllanaj. Sipas këtij vendimi, “subjekti është dënuar me vendim të formës së prerë në datë 17.02.2004. Në vitin 2006 konsiderohet i përfunduar dënimi me burgim prej dy vjetësh”. Gjithashtu, bazuar në faktin se, sipas nenit 4, pika 9, të Ligjit nr.138/2015 “Ulja e masës së dënimit për shkak gjykimi të shkurtuar apo procedure të ngjashme me të që passjell uljen e dënimit, amnistia, depenalizimi, falja, pezullimi i dënimit, lirimi i parakohshëm me kusht apo çdo shkurtim i dënimit, në përputhje me ligjin, nuk ndikojnë në zbatimin e këtij ligji dhe nuk përllogariten në funksion të shkurtimit të afatit të dënimit, me qëllim shkurtimin e periudhës së ndalimeve të parashikuara nga ky ligj” aplikimi i pezullimit të dënimit nuk ndikon në vlerësimin e masës së dënimit, në zbatim të nenit 2, të Ligjit nr.138/2015.

Në përfundim të vendimit të saj, prokuroria vendos:

“Përfundimin e dënimit dhe konstatimin se subjekti deklarues z.Agron Faslli Kapllanaj, me funksion Kryetar i Bashkisë Mallakastër edhe pse përfshihet në fushën e ndalimit të parashikuar në nenin 2, pika 1, gërma c) të ligjit 138/2015 “Për garantimin e integritetit të personave që zgjidhen, emërohen ose ushtrojnë funksione publike”, është rehabilituar sipas ligjit penal dhe ndodhet jashtë periudhës së ndalimit sipas nenit 4, pika 3 e ligjit 138/2015”.

Ky vendim i prokurores së “Sektorit të Verifikimit të Integritetit të personave që zgjidhen, emërohen ose ushtrojnë funksione publike” pranë Prokurorisë së Përgjithshme është në tejkalim të kompetencave të parashikuara nga Ligji 138/2015 “Për garantimin e integritetit të personave që zgjidhen, emërohen ose ushtrojnë funksione publike”. Sipas këtij ligji, prokuroria ka si kompetencë të saj vetëm verifikimin e të dhënave, rezultati i të cilit i komunikohet me vendim organit kompetent, në rastin tonë Komisionit Qendror të Zgjedhjeve. Në vijim, është ky i fundit i cili, në zbatim të ligjit të sipërcituar dhe Vendimit të Kuvendit Nr.17/2016 “Për përcaktimin e rregullave të detajuara mbi zbatimin e ndalimeve të parashikuara në ligjin nr. 138/2015, "Për garantimin e integritetit të personave që zgjidhen, emërohen ose ushtrojnë funksione publike", ka si kompetencë të tij ekskluzive:
· pranimin dhe administrimin e formularëve të vetdeklarimit për një sërë funksionarësh të lartë publikë, ndër ta edhe të zgjedhurit lokalë, dhe, 

· në rastet kur pas verifikimit, rezulton se subjekti deklarues është në kushtet e moskandidimit apo moszgjedhjes, atëherë, në bazë të nenit 10 të ligjit 138/2015, ndër të tjera, “shpall pavlefshmërinë e mandatit dhe përfundimin e parakohshëm të mandatit kur kushtet e moskandidimit dhe moszgjedhshmërisë verifikohen pas fillimit të ushtrimit të mandatit nga personi përkatës, si dhe shpall mandatin në përputhje me këtë Kod, si dhe njofton Kryetarin e Kuvendit, në rastin e pavlefshmërisë së mandatit të deputetit, apo Kryeministrin, në rastin e kryetarit të bashkisë apo të këshilltarit bashkiak.”

Nuk ekziston asnjë rregullim në ligjin 138/2015 “Për garantimin e integritetit të personave që zgjidhen, emërohen ose ushtrojnë funksione publike” apo Vendimin e Kuvendit Nr. 17/2016 “Për përcaktimin e rregullave të detajuara mbi zbatimin e ndalimeve të parashikuara në ligjin nr. 138/2015, "Për garantimin e integritetit të personave që zgjidhen, emërohen ose ushtrojnë funksione publike" që të lejojë Prokurorinë të shkojë përtej verifikimit të të dhënave dhe të shprehet nëse subjekti deklarues është rehabilituar apo jo.

Akoma më tej, ky konkluzion i Prokurorisë është sipërfaqësor dhe në kundërshtim me gërmën dhe frymën e ligjit 138/2015. Legjislatori shqiptar, i ka dhënë këtij ligji fuqi prapavepruese. Kjo shprehet qartësisht në nenin 14 të ligjit 138/2015, sipas të cilit “1. Ndalimet e këtij ligji zbatohen ndaj të gjitha kategorive të zyrtarëve, të cilët, në momentin e hyrjes në fuqi të këtij ligji, mbajnë një mandat apo një detyrë publike sipas përcaktimeve të këtij ligji nëse faktet apo rrethanat që përbëjnë kusht për zbatimin e këtij ligji kanë ndodhur përpara marrjes së funksionit publik. Konstatimi i kushteve të përcaktuara si ndalim nga ky ligj passjell përfundimin e ushtrimit të funksionit publik.”

Sa më lart tashmë përbën edhe jurisprudence gjyqësore. Kështu, në Vendimin 80-2017-422, datë 10.02.2017, Gjykata Administrative e Shkallës së Parë (vendimi ka marrë formë të prerë, pasi nuk është ankimuar) shprehet (në atë rast, në lidhje me ish-deputetin, z.Dashamir Tahiri) se “pavarësisht se paditësi në datë 29.12.2016 duhej konsideruar si i reabilituar, mandati i tij si deputet i fituar përmes bërjes së betimit në fillim shtatorin 2013, është mandat i fituar në kushtet e ndalimit sipas ligjit 138/2015. Konkretisht, bazuar në nenin 14, paragrafi 3 të tij, llogaritja e periudhës së ndalimit fillon nga data e fillimit të detyrës apo e mandatit në vazhdim dhe shtrihet në periudhën që i paraprin kësaj periudhe.”

Ligji 138/2015 “Për garantimin e integritetit të personave që zgjidhen, emërohen ose ushtrojnë funksione publike” është botuar në Fletoren Zyrtare nr.220, datë 22.12.2015 dhe ka hyrë në fuqi 15 ditë më pas, në datë 06.01.2016, ndërkohë që subjekti deklarues, z.Agron Faslli Kapllanaj e kishte marrë mandatin e tij pas zgjedhjeve lokale të 23.06.2015. 

Në këto rrethana, kur subjektit deklarues i ka përfunduar periudha e ndalimit në vitin 2016, mandati i fituar në vitin 2015 duhet të konsiderohet si i pavlefshëm, për shkak të ligjit 138/2015.

Z. Agron Kapllanaj në lidhje me masën e dënimit me dy vjet burg për vepërn penale “Vjedhje”, parashikuar në nenin 624, Kodi Penal Italian dhe në Pjesën e Posaçme të Kodit Penal të Republikës së Shqipërisë, Kreu III, konkretisht neni 134 “Vjedhja”, është në kushtet e ndalimit të ushtrimit të funksionit, sipas parashikimeve të nenit 2, pika 1, germa  c, nenit 4, pika 3, të ligjit 138/2015.
Për sa më sipër Komisioni Qëndror i Zgjedhjeve referuar nenit 179/1 të Kushtetutës, nenit 14 dhe nenit 10, pika 1, gërma d shpall pavlefshmërinë e mandatit dhe përfundimin e parakohshëm të mandatit të kryetarit të mallakastër Kavajë z. Agron Kapllanaj.
PËR KËTO ARSYE:
Komisioni Qendror i Zgjedhjeve, bazuar në nenin 23, pika 1, germa a, i Ligjit nr. 10019 datë 29.12.2008  “Kodi Zgjedhor i Republikës së Shqipërisë’’, i ndryshuar; Neni  10, pika 1, germa d, neni 14, neni 15, pika 3 i ligjit 138/2015, “Për garantimin e integritet të personave që zgjidhen, emërohen ose ushtrojnë funksione publike”; Kreu V, pika 12, 13, 14 i Vendimit të Kuvendit nr. 17/2016 “Për përcaktimin e rregullave të detajuara mbi zbatimin e ndalimeve të parashikuara në ligjin nr. 138/2015, “Për garantimin e integritetit të personave që zgjidhen, emërohen ose ushtrojnë funksione publike”.
VENDOSI:
1. Të shpall të pavlefshëm dhe përfundimin e parakohshëm të mandatit të kryetarit të Bashkisë Mallakastër z. Agron Kapllanaj.
2. Kundër këtij vendimi mund të bëhet ankim brenda 45 ditëve, në Gjykatën Administrative të Shkallës së Parë Tiranë. 
3. Ky vendim hyn në fuqi dhe botohet në Fletoren Zyrtare.

Nr . 569 i vendimit         Data 03.11.2017    e vendimit     Ora 12:00 e vendimit
         Për shqyrtimin e rezultatit të verifikimit të Prokurorisë së Përgjithshme për funksionarin publik z.Agron Kapllanaj, kryetar i Bashkisë Mallakastër, në zbatim të  ligjit nr. 138/2015 “për garantimin e integritetit të personave që zgjidhen, emërohen ose ushtrojnë funksione publike”

